
1. Aurkezpena

Master  Amaierako  Lanak  (MAL)  ikaslea  ikerketa  egiten  has  dadin  du  xede

nagusi. Horretarako, ikerketarako metodologia erabiltzeko gai dela erakutsi beharko du

aztergai hautatuko duen hizkuntzalaritza, filologia edo literaturari buruzko gaia edozein

delarik. Era berean, komunitate akademikoaren aurrean ikerketa-lana ahoz defenditzeko

prest  dagoela  erakutsiko  du.  Hortaz,  prestakuntza  horretarako  ikerketa-lanaren  xede

nagusiak ondoko hauek dira:

(a)  Ikerketa-ildo  jakin  bat  hautatzea  (aztergaiaren  nondik-norakoak  zehaztu,

informazioa  bildu,  behar  diren  baliabideak  bilatu,  eta,  hala  balegokio,  esperimentu

bidezko protokoloa egin).

(b) Ikertuko den gaiari ongi egokitutako metodologia erabiltzea (zein datu bildu, nola

aztertu eta nola interpretatu jakiteko).

(c)  Emaitzetatik  ondorio  nagusiak  ateratzea,  etorkizunean  areago  sakontzeko  bideak

irekiz.

2. Ikerketa-gaiaren jakinarazpena eta zuzendariaren hautaketa

Ikasleak,  ikerketa-lana  zeri  buruz  egin  dezakeen  eztabaidatu  ondoren  lana

zuzentzeko aukeratu duen irakaslearekin, Master Batzordeari jakinaraziko dio lanaren

behin-behineko izenburua, zuzendariaren izena eta ikerketa-lanaren laburpen txiki bat

emango dio. Zuzendaria hautatzeko, Masterreko irakasleen zerrendan kontsultatu ahal

izango  du  (https://www.ehu.eus/eu/web/master/euskal-hizkuntzalaritza-filologia-

masterra/mal-irakasleak),  eta  gaia  aukeratzeko,  ikasgai  bakoitzean  irakasleek

proposatutako gaiez gain, Masterrean eskaintzen diren ikerketa-ildoekin lotutako gai bat

hautatu ahalko du (ikerketa-lerroetarako, ikus 

https://www.ehu.eus/eu/web/master/euskal-hizkuntzalaritza-filologia-masterra/ikerketa-

ildoak).

Batzordearen iritzia da ikasle batek, masterra ikasturte bakarrean egin nahi badu

behintzat,  lehen  lauhilekoaren amaierarako  eduki  beharko  lukeela  erabakita  eta

zedarriztatuta Master Amaierako Lanaren ikergaia,  edo bestela,  ahal den lasterren,

denbora izan dezan ikerketa-lanari taxuz ekiteko.

3. MALa aurkezteko deialdiak eta egutegia

Master  ofizialak  kudeatzeko  Arautegiaren  arabera

(https://www.ehu.eus/eu/web/estudiosdeposgrado-graduondokoikasketak/master-

kudeaketa-arauak), ikasleak lau deialdi izango ditu, gehienez ere, ikasgaiak gainditzeko

(MAL-a barne), eta bi deialdi egongo dira ikasturte bakoitzean: ohikoa eta ezohikoa.

MALari  dagokionez,  ohiko  deialdia  uztailean  izaten  da,  eta  ezohikoa  irailean  (ikus

goiko estekaren III.  Kapitulua),  baina 2.  urtean aurkeztuz  gero,  otsailean ere aurkez

daiteke MALa.

MALa noiz matrikulatu:

(i) 2019ko ekainaren  24an EHHAn argitaratutako Euskal Herriko Unibertsitatean

master  amaierako  lana  egin  eta  defendatzeari  buruzko  Arautegi  berriaren  arabera,

ikasleek  ez  dute  MALa  matrikulatuko  beste  ikasgai  guztiak  gainditu dituztela

bermatu arte. Hau bermatu ondoren, ikasleak MALa matrikulatu ahal izango du. Ohiko

deialdian  aurkeztuko  badu,  matrikula  ekainean  zehar  egin  beharko  du,  eta  ezohiko

deialdian defendituko badu, irailean matrikulatu behar du.

MALak beste edozein ikasgairen tratamendua duenez, "Aurkezteke" kalifikazioa duten

ebaluazioak  gastatutako  deialditzat  jotzen  dira,  beraz,  Batzordeak  gomendatzen  du

ikasleak MALaren matrikula egin dezan soilik defentsarako prest dagoenean.

(ii) MALa 2.  urtean egin nahi  duten ikasleen kasuan,  ikasturte  hasieran,  irailean,

matrikulatu behar dute MALa.

 Uztailean aurkeztuko diren ikerketa-lanen kronograma hauxe litzateke,  eredu

gisa:

► Maiatzaren  1ean bidaliko  dio  ikasleak  ikerketa-lanaren  lehen  zirriborroa

zuzendariari.

► MALa prest dagoenean, ikasleak Batzordeari jakinarazi behar dio aurkeztu nahi

duela,  honek  epaimahaia  proposa  dezan, eta  1-2  orrialdeko  laburpena  bidaliko  dio

masterraren koordinatzaileari.

► Epaimahaiak  MALaren defentsa eguna  proposatuko du, eta egun hau baino

10-15 egun lehenago behin betiko bertsioa bidaliko zaie epaimahaikide bakoitzari eta

Master Batzordeari (koordinatzaileari).  

 Irailean aurkeztuko diren ikerketa-lanen egutegia uztailekoaren antzekoa izango

da, hau da:

► Ekainaren  1ean bidaliko  dio  ikasleak  ikerketa-lanaren  lehen  zirriborroa

zuzendariari.

► MALaren azken bertsioa prest dagoenean, ikasleak Batzordeari jakinarazi behar

dio aurkeztu nahi duela, honek epaimahaia proposa dezan,  eta laburpena bidaliko dio

masterraren koordinatzaileari.

► MALaren defentsa eguna baino 10-15 egun lehenago  behin betiko bertsioa

bidaliko  zaio Master  Batzordeari  (koordinatzaileari)  eta  honek  epaimahaikide

bakoitzari.  

 Nolanahi ere, Master Batzordeak erabaki du ikasle batek 2. urtean MALa ohiko

deialdia baino lehenago aurkeztu nahi baldin badu, egin dezakeela, baina ezin izango du

“Ohorezko  Matrikula”  kalifikazioa  eskuratu  harik  eta  MALa  ohiko  deialdian

matrikulatu duten ikasle guztiak ebaluatu arte.

► Ohiko  deialdia  baino  lehenago aurkeztuko  diren  ikerketa-lanen  egutegia

besteen  antzekoa  izango  da,  alegia, aurkezpena  egin  baino  bi  hilabete  lehenago

bidaliko  dio  ikasleak  ikerketa-lanaren  lehen  zirriborroa  zuzendariari,  laburpena

masterraren  koordinatzaileari eta MALaren  defentsa  eguna  baino  10-15  egun

lehenago behin betiko bertsioa bidaliko zaio Master Batzordeari (koordinatzaileari).

       Hiru aldietan, lana bidaltzeari dagokionez, berau (a) pdf formatoan bidali beharko

zaio Masterreko koordinatzaileari.

4. Master Amaierako Lanaren idazketa

4.1. Ikerlanaren egitura

Lanaren  egitura  ikerketa-lanaren  gaiaren  arabera  alda  badaiteke  ere,  ondoko

atalez osatuta egon beharko litzateke:

1. Orrialdeak zenbakitutako aurkibidea.

2. 200 bat hitzeko laburpena.

3. Sarrera.  Hemen  ikerketa-gaia  aurkeztuko  da,  zergatik  duen  garrantzia  hura

ikertzeak eta zein den bere ekarpena komunitate zientifiko edo profesionalarentzat. Atal

honen bukaeran lana atalka nola dagoen antolatuta deskribatuko da.

4. Oinarri  teorikoak.  Ikerketa-gaiari  buruzko  deskribapen  orokorra,  bertan  lana

kokatzen den esparru teorikoa, kontzeptu garrantzitsuen definizioak eta gaiaren gaineko

bibliografian proposatu diren ideia nagusien laburpen kritikoa agertuko direlarik.

5. Protokolo metodologikoa eta esperimentala. Atal honetan zehaztu egin beharko

dira  lanean  erabiliko  diren  hipotesiak,  ikerketaren  aldagaiak,  hiztunak  aukeratzeko

irizpideak  (hala  dagokionean),  corpusa(k)  nola  landu  edo  hautatu  d(ir)en  (hala

dagokionean), datu-bilketa nola egin den, eta zein irizpide eta metodologia erabili diren

datuak aztertzeko.

6. Analisia.  Hemen datuen aukeraketa, diskriminazioa, hierarkizazioa eta analisia

egingo da,  eta datuak azaltzeko defendituko den proposamena aurkeztu.  Era berean,

azterketaren ondorioz azaleratuko diren emaitzak azalduko dira.

7. Ondorioak. Datuen analisitik ateratako ondorio nagusiak nabarmenduko dira, eta

lanaren  ekarpena  azpimarratu.  Halaber,  ikerketan  zehar  alderdi  teorikotik  edo

metodologikotik arazoak sortu baldin badira, hauxe da haietaz gogoeta egiteko tartea.

Bide beretik, hemen zehaztuko dira aurrera begira areago ikertu edo jarraitu beharreko

ildo eta esparruetarako erronkak.

8. Bibliografia.  Kontsultatu  diren  lan  bibliografiko  guztiak  aipatu  behar  dira,

beherago c) azpiatalean zehaztutako estilo-jarraibideei jarraituz.

9. Eranskinak. Ikerketa burutzeko egindako lana ongi eta zehatz ebaluatzeko, aipu

bibliografikoen ondoren, erabili  diren dokumentu-laginak,  testu-sorta edota bildutako

datuak txertatuko dira lanaren bukaeran. Datu hauek kopuru handiegiak direnean, CD-

ROM batean bil  daitezke,  eranskin gisa. Eranskin bakoitzak izenburu bat izango du,

zenbakia ipiniko zaio eta aurkibidean agertuko dira.

GARRANTZIZKOA: Ikertzaileak erne egon behar du besteren ideiak aipatzean,  ez

dituela bere izenean eman behar, besterenak baitira; iturria aipatu behar da, autorearen

izena,  eta  parentesi  artean  ideia  ageri  den  lanaren  urtea  eta  orrialdea  emanen  dira;

autorearen izena ikaslearen testuan ageri bada, ez da parentesien artean errepikatuko.

4.2. Idazketaren eta aurkezpenaren jarraibideak

● Ikerlanaren letraren gorputza 12koa behar du izan eta lerroen arteko tartea 1’5ekoa;

goi-behe 2’5 zm. utziko dira eta ezker-eskuin, berriz, 3 zm. 

●  Azalean  UPV/EHUko logoa eta  Masterraren  izena  agertu  behar  dute,  ikerlanaren

izenburu, egilearen izen eta zuzendariaren izenarekin batera.

● Lanaren atal izenak edo azpiatalak letra beltzean idatziko dira eta nahi izanez gero,

zenbakiturik. 

● Oin-oharrak 10eko gorputzean idatziko dira, gutxieneko lerroartearekin. 

●  Testuan  besteren  aipuak  egiten  baldin  badira,  11ko  gorputza  beharko  dute,

eskuinerantz alineaturik, idazlerroa ohi baino barreneragotik hasirik.

4.3. Bibliografiarako jarraibideak

Erreferentziak ohi bezala emango dira: deitura, autorearen izenaren lehen letra,

argitaratze urtea (birrargitalpena izatekotan,  eman ahal den neurrian lehen edizioaren

urtea), liburu (etzanean) edo artikuluaren izenburua, liburua izatekotan argitaletxea eta 

hiria,  eta  aldizkaria  izanik,  honen  izena  etzanean  (akronimoak  ere  onesten  dira

aldizkaria Euskal Herrian ezaguna baldin bada), zenbakia eta lehen eta azken orrialdeak.

5. Master Amaierako Lanaren ebaluazio irizpideak

Ikerlana ebaluatzean, epaimahaiak honako irizpideak aintzat hartuko ditu:

 Aurkezten den ikerlanaren zehaztasun zientifiko eta metodologikoa

 Lanaren oinarri teorikoa

 Baliatzen den metodoa zorroztasunez erabiltzea

 Ikasleak ikerketan zehar erakutsi duen gaitasun kritikoa

 Ikerlanaren ekarriak 

6. Master Amaierako Lanaren ahozko defentsa

  Ikerlanaren  defentsa  epaimahai  baten  aitzinean  ahoz  egingo  du.  Bertan  hiru

partaide  aurkituko  ditu  hauetarik  bat  master  tesiaren  zuzendaria  izan  daitekeelarik.

Ikasleak 30 minutu ditu bere ikerlana aurkezteko eta gogor saiatu beharko du denbora

tarte hori ez gainditzen; aldez aurretik egindako froga edo saioek aurkezpenerako behar

duen denbora moldatzen lagundu lezakete ikaslea.

   Aurkezpenaren ondoren epaimahaikideak guztira 30 minutuko tarteaz baliatuko

dira oharrak egiteko, eta, denborarik badago, ikasleak oharrei erantzun ahal izango die.

Guztira ekitaldiak ez luke ordu eta laurden baino gehiago iraun behar, ahal dela.

Aurkezpenean honako atalen berri eman beharko du:

 Sarrera: ikertzen den gaia, beraren interesa eta haren inguruko arazoak  

 Oinarri teoriko-metodologikoak: eredu teorikoa eta lan hipotesia(k)

 Protokolo  esperimentala:  subjektuak,  aldagaiak,  corpusa,  datu  biltzeko

metodoak, datuen trataera eta analisia

 Emaitzak: lortu diren emaitza nagusiak, ekarri nagusia zein den

 Eztabaida: emaitza nagusien interpretazioa

 Ondorioak: ondorioak eta etorkizuneko ikergai eta erronkak

Nahi izanez gero, ikasleak ahozko aurkezpena ikusentzutezko beste baliabide batzuen

bidez lagundu lezake, eman dezagun PowerPoint bidez. Dena den, ahozko aurkezpenak

ez du idatzizko edo ikusentzutezko lanabes horren irakurketa hutsa izan behar.

